
Dîto così, a Ponente læsta e pronta

A svœura, e a mêzo giorno a và tegnendo;

Int'ri œuggi a l'ha ro Sô quando o tramonta,

O ghe batte int're scheñe poi nascendo;

E quando a ra mattiña l'Arba sponta,

Per fâ stradda a ro dì, chi ven correndo,

Scrœuvan da lonxi un monte de gran cresta,

Ch'o l'aveìva int're nuvore ra testa.

E veìvan poi faççendose ciù avanti

Quando ro Sô ghe l'ha tutta spassâ,

Ch'a l'era un fûso, e a dîra ciù galante,

A pareìva lì drîta uña zoncâ,

E spesso spesso a se veìva fumante

Giusto comme Vulcan se vedde fâ,

Mentre o fumma de giorno, e poi de nœutte

Uña fornaxa o pâ che sciamme a bœutte.

Andando, Isore nœuve poi se trœuva,

E dre colliñe ancon ciù belle assæ,

Che l'Isore Canarie l'etæ nœuva,

E Fortunæ l'antiga re ha ciammæ;

Perchè dixeìvan, che se ghe retrœuva

Tâ paeìse, e tæ terre fecondæ,

Che ni aræ, ni pòæ, ni dæto man,

Prodûan da lô scioî, frûte, vigna, e gran.

Che sempre ogn'anno gh'è l'annâ d'Orive,

Che amê ghe scora, e zuccaro per tutto,

Che g'hen pe re montagne, e pe re rive

Ægue, e rien, che ve refrescan tutto,

Che senza câdo sempre se ghe vive,

Che o l'è bandîo de lì l'uværno brutto;

In fin che i campi Elixi g'han ciantaoù,

Per chi vive feliçe, e mœu biaoù.

Ra Donna arrivâ chì, dixe, Voi seì

Compagni cari tosto a bon cammin:

L'Isore dra Fortuña aoura vedeì,

Che ne saveì per famma un tantinin.

Son ciù belle, che voî no ve credeì,

Ma chi ne parla o gh'altera un pittin.

Così dixendo a l'arrivò ciù in çimma

A quella, che dre dexe a l'era primma.

Carlo chi sente tutto, e tutto afferra

Ghe dixe: se ve pâ, cara Signora,

Perme[t]teime un stiççin che sbarche in terra

A veì sti lœughi no scoværti ancora.

Vorræ veì se ra gente sa de guerra,

Cose a fa, comm'a vive, e chi a l'onora;

Tanto che in sto Paeìse essendo stæto,

Posse, tornando, dì comm'o l'è fæto.

Signor sì, lê responde, aveì raxon;

Ma in questo mi no posso contentâve,

Che dro çe gh'è decretto in concruxon,

Chi m'œubriga sta grazia ancœu a negâve,

S'ha ancon da fâ un viaggio bell'e bon

Per êsse donde Dê ha vosciûo mandâve,

Ni o vœu, che uscîi da questo mâ profondo,

Saccie ancon cose gh'è ro vostro mondo.

